EUSKAL HERRIKO KLUBEN II. TXAPELKETA NAZIONALA

FINALAK

23an jolastekoak ziren finalak azkenen Amezketako frontoian sortutako hezetasunaren ondorioz ezin izan ziren osatu. Egunean zehar antolatutako gainerako ekimenak aurrera eraman ziren arren, arratsaldeko 3ak aldera dagoeneko notizia zabaltzen hasi zen finalak ezingo baitziren jokatu halako egoeran egonda pilotalekua. 

Antzolatzaile eta pilotariek hitz egin ondoren, Euskal Herriko kluben II. Txapelketa Nazionaleko finalak, urtarrilaren 31an, datorren igandean jokatuko dira, arratsaldeko 5etan hasita. Azaroaren 19an ekin zion bere bideari Euskal Herriko 21 kluben parte hartzea eduki duen txapelketak eta igande honetan emango diogu amaiera. 

Klub parte hartzaileak:

Nafarroa: 

Bortziriak

Erreka

Huarte

Oberena

Buruzgain

Irurtzun

Gipuzkoa:

Intza

Hernani

Pagazpe

Beartzana

Gazteleku

Soraluze

Aurrera-Saiaz

Zazpi-Iturri

Mundarro

Araba:

Zaramaga

Txukun lakua

Amurrio

Bizkaia:

Markina

Lea Ibarra

Adiskide

8 izan ziren final laurdenetara pasa ziren taldeak eta orduzgeroztik, Amezketan jokatu dira partidak. Ondoren, 8 horietatik 4 geratu ziren, semifinaletan aritzeko aukera izan zutenak eta beraz, finala jokatzera pasatzeko aukera izango zutenak eta beraz, txapela eskuratzekoa. 

Hauek izan ziren final erdietan aritu ziren klubak:

Aurrera-Saiaz

Zaramaga

Pagazpe

Huarte

Azkenik, fase guztietan irabazi dutenak eta etxera Txapelketa Nazional honetako garaikurrak eramateko aukera izango duten klubak, Tolosa-Bidegoianeko  Aurrera-Saiaz eta Usurbilgo Pagazpe izango dira.

Aurrera-Saiaz K.E. 1965An eratu zen eta 1994an eman zen Saiaz-ekin elkartzea.  100 federatutako fitxa edukitzera iritsi da klub hau. Finalerako aurkezten duen taldea honakoa da:

4terdian: Iñaki Elola

Eskuz esku osoan: Beñat Urretabizkaia

Binaka: E. Labaka – Telletxea

Lehen partidua jokatzen, Bidegoiango Iñaki Elola arituko da Aurrera saiazen izenean, Pagazpeko Quinaren aurka. Bidegoiango gazteak final erdietan paper oso ona bete zuen Mikel Larrañagaren aurkakoan. Klubak bere gain itxaropen handiak jarri ditu, erabakiorra izan daitekeen puntua irabazteko. Ederki aritzen den pilotaria da, eskubi polita du eta azkarra eta atrebitua da tantoak amaitzean. Erakutsi du, ez duela indarra galtzen hasiera batean bera baina boteretsuagoak izan daitezkeen aurkarien aurrean eta gogor lan eginda 18ra iristeko aukerak dituela. Eskubiarekin amaitzen ditu bere tanto gehienak nahiz eta ezkerrarekin ere ondo defendatzen duen eta maiz, txokoan uzteak zein gantxo ederrak egiten ditu honekin ere.  

Ez genuke gezurrik esango, Ikaztegietako Beñat Urretabizkaiaren urte hoberenaren aurrean gaudela esango bagenu. Arratsaldeko bigarren partida honetan, eskuz esku osoan arituko da eta esan daiteke, modalitate honetako espezialista bat dela. Modalitate honetan, txapelketa askotako irabazle atera da azkenetarikoa, XXVI. Joxean Tolosa torneoan lortutako txapela izango duelarik. Frontoia oso ondo ezagutzen du eta bere gustokoa dela ere esango genuke. Bere eskuin indartsua azpimarratuko genuke, tarte handiak irekitzen baititu eta airez egiten duen defentsa ere azpimarratzekoa. Tantoari amaiera emateko pelota ondo aukeratzen badu, puntua irabazteko aukera handiago izango ditu. 

Albizturko Eneko Labaka eta Xabier Telletxeak ere Aurrera-Saiazen koloreak defendatuko dituzte igandean. Labaka aurrelaria forma onean dago eta bere egoera bikainari esker, egindako jokaldi guztiak ondo ateratzen zaizkio. Aurkeztutako aukera guztiak probesten ditu, bere buruan dituen jokaldi andana praktikan jarriaz. 2015 urteko aurrelari hoberenetakoa izan da, txapelketa askotako finalak jokatuz, eta horietako askotako txapelak ere bai. Aurrealdeko kuadroetan artista bat da eta aurkariari maisutasunez ezkutatzen dio noruntz utziko dion pilota. Ezkerra gaitasun handiarekin erabiltzen du, eta honekin amaitzen ditu tanto gehienak. Gantxo azkarrak ditu eta ondo gurutzatuak; baina txokoan uzten dituenekin izaten du ikusleak zutik jartzeko gaitasuna. Afizionatu mailan erreferente den atzelar batek lagundua egongo da, Xabier Telletxea. Bizi asegurua benetan. Bi esku doaitsu ditu eta berauekin, frontiseko goreneko harrietara eramaten du pelota, ondoren ahalik eta urrutiena utziz pelota bere aurkariei. Bere doaiak aprobetxatzen dakien pelotaria da eta hala, ezker paretera ondo gerturatzen du pelota, aurkariak itzultzea oso zail jarriaz. Gazte honen jokua ikustea plazerra da, akats oso gutxi izaten baititu eta bere kolpeak asko laguntzen baitio aurrelariari, tantoa amai dezan. Bikote indartsua osatzen dute, biak ere egoera paregabean baitaude. Lan asko egin beharko dute aurkariek hauen kontra ere. 

Zihur gaude, eskualdean izanda finala, ez zaiela faltako jarraitzailerik 4 pelotari hauei. 

Usurbilgo Pagazpe kluba, 1965ean eratu zen eta bere aktibitatea, pelota modalitate desberdinetan formazioa ematean oinarritzen da. Honakoa da finalerako aurkeztu duen alineazioa:

4terdian: Quina

Eskuz esku osoan: Santxo

Binaka: Urbieta-Gorrotxategi

Zumarragako Ander Quina izango da lehen partidan arituko dena. Final laurdenetan Berrobiko Zubiriari irabazi zion eta final erdietan Huarteko Etxeberriari.  Pilotari fina da eta lan asko ematen du beti kantxan. Botean jokatzea gustatzen zaio, pilotari altura emanez eta aurkaria beti defentsan kokatuz.  Aurrealdean ez bada gehiegi nahasten, puntua irabazi dezake. 

Eskuz esku, kantxa osoan, Usurbilgo Xabier Santxo ariko da Pagazperen izenean. Bere eskuin indartsuarekin urrutian kokatzen du pelota, bere aurkaria defenditzen edukiz beti. Tantoa erraztasunez amaitzen du eta jokaldi asko erabiltzen ditu, gaitasun handiarekin. Gazte hau, eskuz esku modalitateko espezialista bat da eta seguru igandean berari irabazi ahal izateko asko jokatu beharra dagoela erakusten digula. Ziur gaude bai Santxok eta bai Urretabizkaiak, partidu bikaina ikusaraziko digutela.

Arratsaldeko hirugarren partiduan, Xabier Urbieta eta Aitor Gorrotxategi izango dira Pagazperen koloreak defendatuko dituztenak. Urbieta egoera bikainean dago eta duen konfiantza handiak, kantxan nahi duena lortzera eramaten du. Tantoak amaitzeko gaitasun handia du eta ez du inongo arazorik aurrealdeko kuadroetan nahasteko. Bere pazientziak tanto asko ematen dizkio partidu oro. Txokoan uzten dituenak milimetrikoki neurtuak izaten dira eta egiten dituen gantxoak oso azkarrak eta gurutzatuak izatearekin, aurkariarentzat ezinezko uzten ditu. Bere jokuarekin ikusleak irabazten dituen pilotaria da Urbieta.

Hernaniko Aitor Gorrotxategi izango du atzean lagun. Afizionatu mailan erreferentziazko atzelaria da eta bere karrerako momentu hoberenean dagoela esan dezakegu, 2015ean jantzi dituen txapelei begiratuta. Lortu duen konfiantza kantxan ikusten da. Ia ez du akatsik egiten eta beraz, bere kidearentzat  laguntza handia da. Bi eskuak ere bikainak ditu, pilotari kolpe gogorra ematen diolarik biekin. 13 urte daramatza kirol honetan leihan eta hori frontoian notatzen den zerbait da. Ongi daki noiz egin defentsa, noiz atakatu edota jokaldiak uzten badio, tantoa amaitzera ere ausartzen da. Luxua da bere kolpea ikustea, urruti eta ezkertuta kokatuz pilota, aurkariari gauzak zailduz. 

Pasa den larunbatean ikusi bezala, ikusmira handia dago final hauetarako eta datorren igandean ere Amezketara jende asko gerturatzea aurreikusten da. Denboraz etortzea gomendatzen dugu, sarrerak erosteko lasai ibili daitezen ikusle guztiak,  ilarak sortuko baitira.

